Ester Introduksyon

Ang Nobela ni Ester

Mas makatotohanang nobela ang aklat ni Ester kaysa maraming aklat ng kasaysayan. Kung kathang-isip man ang mga pangyayari, nalalahad naman sa mga ito ang dalamhati, sama ng loob at pag-asa sa mga dantaong nagkawatak-watak at pinag-usig ang mga Judio. Pagkatakot sa mga pagano, paghamak sa mga di-nakakakilala sa Diyos, walang tigil na pagsisikap na mamabuti ng mga nasa kapangyarihan, walang humpay na pagsamo sa Diyos na hindi makapapayag na maglaho ang kanyang bayan, paghihintay sa araw ng paghihiganti sa kanilang mga kaaway para sa higit na luwalhati ng kanilang Diyos.

Sa panahong hindi pa nalalaman ang ebanghelyo, binibigyang-diin ng Aklat ni Ester ang katapatan ng Diyos sa kanyang salita: kailangang manatili ang sambayanang Judio hanggang sa pagdating ni Jesus.

May kaugalian ang mga Judio na magregalo at magpiyesta sa mga araw ng Purim. Sa kaugaliang ito nakaugat ang nobela at binibigyang-katwiran nito ang piyestang ito sa pagsa​salaysay sa pag-uusig na naligtasan ng mga Judio, salamat sa pamamagitan nina Ester at Mardokeo nang araw ring iyon. Pansinin natin ang pagtukoy ng Mac 12:36 sa araw ni Mardokeo; talagang may kaugnayan ang tagumpay ng mga Judio at ang isinasalaysay sa Aklat ni Ester.

Makikita nating bagamat napaka-Judio ng Aklat ni Ester, makabuluhan pa rin ito sa mga Kristiyano ngayon na inuusig at halos di-pinahihintulutan sa maraming lugar.

Ang Aklat ni Ester

Sa Bibliang Griyego, ang Aklat ni Ester ay may mahahalagang teksto – ang pinaka​magaganda – na hindi natatagpuan sa Bibliang Hebreo. May ilang naniniwala na idinagdag ang mga bahaging ito sa Bibliang Griyego. Ngunit iniisip naman ng iba na mas malapit sa kauna-unahang sipi ang tekstong Griyego; at pagkaraa’y inalis sa Bibliang Hebreo.

Inilalagay natin sa mga letrang pahilig ang mga bahaging nasa Bibliang Griyego lamang.

Ester komentaryo

• 3.14  Ang “sulat na ito ni Asuero” kasama ’yong isa pa sa kabanata 15, ang isa sa pina​katampok na mga pahina sa nobelang ito ni Ester. 

Isang paraan ng pagbasa nito ay ituring itong isang huwaran ng iniisip, sinasabi at isinusulat ng mga rehimeng totalitaryo at diktador na militar sa lahat ng lugar at panahon. Ang sinumang suma​lungat sa mga nasa kapangyarihan nang dahil sa konsiyensya ay taksil sa kanyang bansa o sa kanyang bayan. Ipina​ki​kita ng aklat kung paanong ang to​ta​litaryanismo ay nagiging idolatriya ng mga namumuno na itinuturing na di-nagkakamali. Dapat laging tandaan na ang mga bansa at ang kanilang mga hukbo ay paraan lamang para pagsilbihan ang komunidad ng mga bansa pati na ang kapayapaan na nanga​ngaila​ngan ng mga mala​yang tao at kon​siyensiya. Pinagtutuunan ng pansin ng sulat na ito ang kalayaan ng konsiyensya ng bayang Judio, isang kalayaang hindi dapat higit kaysa sa mga Kristiyano. Ipinakikita nito sa atin kung bakit sa naka​raang panahon, ang mga lipunang maliit ang pag​papahalaga sa mga karapatang pantao – ba​ga​mat sinasabing sila’y Kristiyano – ay hindi mapa​hintulutan ang mga Judio. Sa gayon ding mga dahilan, ang mga Kristiyano ay inuusig o dumaranas ng maraming ka​hirapan ngayon sa mga bansang iba ang relihiyon ng nakararami.

Ngunit maaari ring basahin ang sulat na ito sa ibang paraan: matutunghayan natin kung gaano katindi ang pagkainis ng mga di-Judio sa mga Judio dahil sa ka​ni​lang pamumuhay at kilos: labis nga ang pagka​ka​isa ng mga Judio gayong kabilang sila sa ibang bansa; ang kanyang mga batas at kaugalian na pumipigil sa kanyang makipagkaisa at makipagkapwa-tao sa mga nasa paligid niya; ang paghamak niya sa mga di-Judio. At ipakikita nga ng huling bahagi ng aklat ang karahasang nakatago sa ilalim ng mapagpa​kum​ba​bang pananalig ng mga suma​sampalataya sa kanilang Diyos.

• 4.12  Sa mga panahon ng kagipitan, laging may mga taong nasa mataas na pusisyon na ang iniisip ay iligtas ang sarili o ang kanilang trabaho. At mas mi​na​mabuti nilang magwalang-imik kaysa makiisa sa mga minamaltrato o ina​alisan ng kanilang mga kara​patan. At kung mas marami man silang alam sa relihiyon, mas lalo lamang nilang nabi​big​yang-dahilan ang kanilang pagtahimik. Kaya igi​nigiit ni Mardokeo na ipaalaala kay Ester ang tung​kulin nito.

Mag-ayuno kayo at ipanalangin ninyo ako sa Diyos. Ang malaking pagtitiwala ni Ester sa pana​langin ng kanyang bayan ang naghahatid sa kanyang isuong sa panganib ang sariling buhay. Tulad ni Mar​dokeo, naiintindihan ni Ester na hindi ipa​hi​hintulot ng Diyos na maglaho ang kanyang bayan.

• 15.1 Pansinin ang talatang ito na nagla​larawan kay Asuero na parang isang diyos. Gayunma’y siya rin ang paganong haring kinausap at lubos na binale-wala ni Ester sa naunang kabanata.

Narito ang dahilan: Sinusunod ng mga pagano ang kanilang mga hari na parang mga diyos. At sa halip na kalabanin sila ng mga Judio, na magbubunga lamang ng mga pag-uusig, lalo pa silang pinuri ng mga Judio. Ngunit parang laro ito sa kanila, sapagkat iniisip ni​​lang: “Ang sinasabi ng aking mga labi tungkol kay Kuwan na hari ng Persia ay sa aking Panginoon ko sinasabi mula sa aking puso” (tingnan ang kapareho nito sa Judit 12:14).

Sinulat bilang talinhaga ang usapang ito nina Ester at Asuero: Si Asuero ang kumakatawan sa Haring Pinakamakapangyarihan na napasakop sa pananam​palataya ni Ester at tumanggap sa kanya bilang kapatid nang may pagmamahal na hindi akalain ni Ester. Ang Diyos ang siyang hindi makapagtitiis na makita pa ang pagka​bahala ni Ester at siyang nagbigay sa kanya ng kaligtasan ng kanyang bayan.

Madali nating mauunawaan dito kung bakit gi​nu​gunita ng Iglesya ang mga salita ng aklat ni Ester sa pagpaparangal kay Maria: sapagkat sa tabi ni Kristo’y si Maria ang lumuluhog para sa mga tao.

• 7.1 Sinasaklolohan ng Diyos ang humi​hingi ng tulong sa kanya, pero dapat din nating gamiting lagi ang ating mga kakayahan bilang mga tao. Nanalig si Ester sa kanyang Diyos pero ginamit din niya ang pagiging maingat at ang kinakailangang pamamaraan upang huwag masira ang isasakatu​paran ng Diyos.

Ipinakita ng kasaysayan na hindi kailanman mag​tatagumpay ang mga umuusig sa bayan ng Diyos.

Madaling makikita ang kabaligtarang inila​lahad ng sumulat ng aklat na ito sa pagla​larawan niya sa mga haring makapangyarihan at sa kanilang mga kapritso.

• 16.1 Parang tinatapos ng sulat na ito ang unang sulat na nabasa natin sa kabanata 13. Pinagmagandahang-loob ng hari ang mga Judio sa paraang kasing-iresponsable ng pag-uutos niyang patayin ang mga ito. Pero hindi siya siyempre kundi iba ang may kasalanan: si Aman na luminlang sa kanya. Bale-wala sa kanya ang mag-utos ng kabaligtaran sa hindi pa nata​ta​galang pasya niya. Sa totoo’y ang pagbabago pa niyang ito ang magpapatunay na kumikilos siya nang may karu​nungan para ituwid ang mga pagkakamali.

Minsan pang binibigyang-buhay ng sumulat ng Ester ang kahangalan ng makapangyarihang mga pinunong iyon na laging nagtatangkang kumbinsihin ang kani​lang mga bayan na sila’y kailangang-kailangan, at kung wala sila’y magkakagulo ang ating buhay. Kung sini​sikap ngang ilarawan ng aklat ni Ester ang Kalinga ng Diyos sa kanyang bayan, ganoon din nito wina​wa​sak ang pagsamba sa katauhan at ang opisyal na la​ra​wang likha ng mga makinarya ng diktadura.

• 9.1 Mahirap nating maunawaan na sa ngalan ng Diyos ginawa ang mga kakila-kilabot na bagay na isinasalaysay sa aklat na ito, lalo na sa kahilingan ni Ester na ipinakikilalang isang babaeng banal.

Sa katunaya’y nasanay na tayong tingnan ang relihiyon sa Kristiyanong pananaw at para sa atin nanga​ngahulugan ito ng pag-ibig, maging sa mga kaaway: pero napakalayo nito para sa mga taong hindi pa na​a​abot ng ebanghelyo sa tahasan o di-tahasang paraan. Pag kumbinsido ang mga tao na sila ang bukod-tanging bayan ng Diyos, mahirap silang pigilan na ipagpilitan ang kanilang Diyos – at ang kanilang sarili – sa iba. Pag hinirang ng Diyos ang isang tao, mahirap para sa kanya na hindi paniwalaang may mga karapatan siyang wala ang iba.

Sa ganito nga nagsimula ang relihiyong Judio nang may panatisismong walang iginagalang na anuman. Sa Genesis 34 naiiskandalo sila dahil ginahasa ng isang lalaking taga-Sikem ang anak na babae ni Jacob ngunit pagkatapos ay itinuring nilang tama na pagpapatayin nang pataksil ang lahat ng lalaki at agawin ang kanilang mga babae at anak. Sa loob lamang ng grupo pinaiiral ang pagkakaisa, katarungan, kagandahang-asal; wa​lang karapatan ang iba. Bago pa ang pana​hon ni Jesus, naipangaral na ng mga propeta ang halos lahat ng masasabi tungkol sa Diyos. Pero ang pagkilala sa pag-ibig sa lahat, sa kapwa na kahit sinong malapit sa akin, at sa di-marahas na relihiyon na kahit ang Diyos mis​mo’y tumatanggap ng pagtanggi, ay mga lihim na ang Anak ng Diyos lamang ang maka​pagbubunyag sa atin.

